
INGURUMENA 

Isuna jarri diote Greenpeaceri koralezko uharri bati kalte egiteagatik 

erredakzioa 
Greenpeace erakunde ekologistari 7.000 dolarreko (5.800 euro inguru) isuna jarri zioten herenegun, Filipinetan koralezko uharri bati kalte egiteagatik. Greenpeaceren Rainbow Warrior II ontzia Tubbatahako gune babestuko koralezko uharrian hondartu zen, eta 100 metro koadro uharri suntsitu zituen. Gune babestu hori Manilatik 680 kilometro hegoaldera dago (Filipinak), Jolo itsasoan. Greenpeacek ezbehar bat izan dela esan du, baina isuna ordainduko duela argitu du. 

Ekologistek esan dute ez zekitela koralezko uharritik horren gertu zeudenik. «Ezbehar hau ez zen gertatuko irtsas karta zehatzagoa balitz. Koralezko uharritik 2,5 kilometrora geunden, itsas kartaren arabera», adierazi zuen Red Constantino, Greenpeacek Asia hego-ekialdean duen ordezkariak herenegun, isunaren berri jakin ostean.Angelique Songco babestutako gune horretako zuzendariak ere bat egin zuen erakunde ekologistarekin, eta itsas karta eguneratzeko eta zehazteko eskatu zien agintariei, halako istripu gehiago gerta ez daitezen. Koralezko uharriari egindako kaltea handia dela esan zuen Songcok, baina Greenpeaceren jarrera txalotzekoa dela nabarmendu zuen. «Berehala aitortu ziguten egindakoa, eta eskertzekoa da uharriari egindako kaltea zehazteko egindako lana», esan zuen. 
Energia berriztagarriak sustatu beharra 

Hain justu ere, koralezko uharriak zaintzeko eskatzeko eraman dute Rainbow Warrior II ontzia Asiara. Filipinetatik, Txinatik, Thailandiatik eta Australiatik igaroko da, mezu garbi batekin: «Energia berriztagarriak sustatu behar dira, koralezko uharriak eta beste ondare naturalak babesteko». Greenpeaceren arabera, erregai fosilak erretzean isurtzen diren gasen ondorioz, ozeanoetako tenperaturak nabarmen egin du gora azken urteotan, eta horrek kalte handia egin die uharriei. 

